
1. Միջոցառման իրականացման անհրաժեշտությունը և նպատակը.
2022 թվականին Հանրակրթության մասին ՀՀ օրենքի փոփոխությամբ հանրակրթության ոլորտում ներդրվեց հանրակրթական ուսումնական հաստատությունների կառավարման նոր մոդել՝ հիմնված կառավարման վարչատնտեսական և բովանդակային բաղադրիչների առանձնացման և յուրաքանչյուր բաղադրիչով առանձին գործիքակազմերի մշակման։ Նշված փոփոխություններով հանրակրթական ուսումնական հաստատության տնօրենը վերածվում է առավելապես կրթության բովանդակային կառավարչի, ով առաջին հերթին պատասխանատու է հաստատության ներսում կրթության որակի ապահովման համար։ Բազմաթիվ հետազոտություններ՝ թե տեղական, թե միջազգային մակարդակում, փաստում են դպրոցի կառավարման՝ կրթության որակի վրա ունեցած ազդեցության մասին։ Մասնավորապես, բնագիտության և մաթեմատիկայի միջազգային հետազոտությունների արդյունքները (TIMSS) ցույց են տալիս, որ դպրոցների տնօրենների կրթական մակարդակը, աշխատանքային փորձառությունը ազդեցություն են թողնում սովորողների կրթական արդյունքների վրա։ Կրթական արդյունքների վրա էական ազդեցություն է թողնում դպրոցում անվտանգ և ապահով միջավայրի ձևավորումը, բռնությունից զերծ միջավայրի ձևավորումը, դպրոցին պատկանելության զգացման ձևավորումը։ Այսպես, դպրոցում բռնության դեպքերի գրանցման դեպքում եթե դրանք ամեն ամիս են գրանցվում՝ կրթական արդյունքի վրա ունենում մինչև 12 միավորի ազդեցություն, շաբաթական պարբերականության դեպքում՝ մինչև 43 միավորի տարբերություն։ Դպրոցին պատկանելության ցածր զգացման դեպքում սովորողների կրթական արդյունքների մինչև 29 միավորի տարբերություն է գրանցվում։ Կրթական արդյունքի վրա էապես ազդում է նաև դպրոցում կարգուկանոնը․ օրինակ, երբ սովորողները կամ ուսուցիչները ուշանում են դասերից, բամբասանքի, խարդավանքների մթնոլորտ է, դպրոցում գրանցվում են ֆիզիկական բռնության, ծաղրի կամ հեգնանքի դեպքեր, դա ունենում է 21 միավորի չափով ազդեցություն կրթական արդյունքի վրա։ Ակնհայտ է, որ այսպիսով, դպրոցի կառավարման և տնօրենի ազդեցությունը կրթական գործընթացի որակի և արդյունավետության վրա խիստ էական է։ 
Տնօրենի ազդեցությունը էլ ավելի է մեծանում հանրակրթության նոր չափորոշչի ներդրման պայմաններում, որոնք ըստ էության դպրոցին օժտում են ամբողջական մանկավարժական ինքնավարությամբ՝ սեփական ուսումնական պլանը սահմանելու, կրթական գործընթացը վերջնարդյունքին համեմատ ընտրելու և իրականացնելու առումով։ Տնօրենները կարևորագույն գործառույթ են ստանձնում ուսուցիչների մասնագիտական զարգացման նոր գործընթացում, որն ամբողջությամբ հիմնված է ուսուցիչների մասնագիտական զարգացման կարիքի գնահատման և դրան համապատասխան վերապատրաստման ու մասնագիտական աջակցության մոտեցումների ընտրության վրա և ըստ այդմ՝ տնօրենների կողմից այդ գործընթացի պլանավորման և պատկերացման խնդիր է դնում։ Բազմաթիվ են աշխատանքի ուղղությունները նաև կրթական գործընթացի այլ բաղադրիչներով։
Ուստի շատ կարևոր է ունենել դպրոցի բովանդակային կառավարման քաղաքականության ամբողջական շղթա՝ տնօրենների ընտրության և նշանակման գործընթացից մինչև հետագա գործունեության մշտադիտարկում, վերահսկում, խթանում և զարգացում։ Այս խնդիրների կարգավորման համար կառավարման նոր համակարգով պլանավորվել է դպրոցի տնօրենների ընտրության և նշանակման եռափուլ համակարգ, ինչպես նաև հետագայում տնօրենների  գործունեության ամենամյա մոնիտորինգի և ատեստավորման համակարգ, ամբողջությամբ վերանայվել է տնօրենի պաշտոնի նկարագիրը, տնօրենի պաշտոնը դասվել է մանկավարժական պաշտոնների շարքին՝ ընդգծելու բովանդակային կառավարման և բովանդակության հետ ունեցող կապը։ Ավելին, մշակվել և ներդրման գործընթացում է կրթության որակի ներդպրոցական վերահսկողության գործիքակազմ, որտեղ դպրոցի տնօրենը ունի առանցքային նշանակությունը՝ որպես կրթության գործընթացի առաջնորդ։ 2023 թվականից մեկնարկել է նոր ձևաչափով տնօրենների ընտրության և նշանակման գործընթացը, որի կիրարկման ընթացքում ի հայտ են եկել կարգավորման ենթակա մի քանի խնդիրներ։ Ներկա նախագիծը կոչված է հասցեագրել այդ խնդիրները։ 

1.1. Կարգավորման ընթացիկ իրավիճակը և առկա խնդիրները. 
    Տնօրենի նշանակման գործող կարգը հիմնված էր այն մոտեցման վրա, որ տնօրենի հավակնորդները ներկայացնում են դպրոցի զարգացման ծրագիր, որը անցնում է փորձաքննություն մրցույթով ընտրված կազմակերպության կողմից, այնուհետև այդ գնահատման արդյունքներով դրական շեմը հաղթահարած ծրագրերի հեղինակ հավակնորդները մասնակցում էին հարցազրույցի լիազոր մարմնի շրջանակներում, որի արդյունքներով էլ տեղի էր ունենում նշանակումը։ Կարգի կիրարկման ընթացքում պարզ դարձավ, որ առկա են բազմաթիվ դեպքեր, երբ զարգացման ծրագրերը չեն բավարարում նվազագույն պահանջներին, արտագրված են՝ ամբողջությամբ կամ մասնակի։ Այս խնդիրների կարգավորման և ոլորտում արդար մրցակցության և գործընթացի օբյեկտիվության ապահովման նպատակով առաջարկվում են մի քանի մեխանիզմներ․ մեխանիզմներից առաջինը արտագրության կամ գրագողության փաստի արձանագրման վերաբերյալ դրույթների ներառումն է կարգում, որով նախատեսվում է, որ մինչև ծրագիրը փորձաքննության ուղարկելը, նախևառաջ պետք է ստուգել դրանում արտագրության փաստերն ու ծավալը՝ օգտագործելով էլեկտրոնային համապատասխան ծրագրերը և զարգացման ծրագրերի բազան։ Ըստ այդմ, ավելացվել են համապատասխան դրույթներ՝ հաշվի առնելով նաև աստիճանաշնորհման համակարգում կիրառվող մոտեցումները գրագողության պարագայում։ Սա թույլ կտա նաև առավել արդյունավետ ծախսել փորձաքննության միջոցները, քանի որ արտագրված ծրագրերն ուղղակի չեն ուղարկվի փորձաքննության։ Երկրորդ գործիքը, որ առաջարկվում է կիրառել, հավակնորդի հետ հարցազրույցն է մասնագիտական հանձնաժողովի կողմից, որը հնարավորություն է տալու դիտարկել՝ ինչքանով է տվյալ ծրագիրը ներկայացրած անձը իրականում տիրապետում դպրոցի խնդիրներին, այն կարողունակություններին և անձնային որակներին, որ անհրաժեշտ են կրթական բովանդակության արդյունավետ կառավարման համար։ Մասնագիտական հանձնաժողովի ձևավորումն առաջարկվում է կոնսենսուսային սկզբունքով՝ ընդգրկելով Կրթության, գիտության, մշակույթի և սպորտի նախարարությանը, ինչպես նաև համապատասխան լիազոր մարմինների ներկայացուցիչներին։ Ընդ որում, որոշումների կայացումը նույնպես առաջարկվում է կոնսենսուսային սկզբունքով՝ խուսափելով չհավասարակշռված որոշումների ընդունման հնարավորությունից։  
Կարևորագույն մյուս խնդիրը, որի կարգավորումն առաջարկվում է, բողոքարկման գործընթացն է, որը հստակեցվել է թե վերնագրում, թե կարգում՝ հստակ նկարագրելով բողոքարկման հանձնաժողովի ձևավորման և բողոքարկման գործընթացի ժամկետները, սկզբունքներն ու քայլերը։ Կարգավորումներ են տրվել նաև արձակուրդային շրջանում մրցույթների հայտարարման և մի շարք այլ հարցեր։
1.2. Առկա խնդիրների առաջարկվող լուծումները.
 Առաջարկվող լուծումները հիմնված են, այսպիսով, գործընթացում նկատված բացերի շտկման, ինչպես նաև տնօրենների նշանակման հարցում օբյեկտիվության, անաչառության և թափանցիկության պահպանման վրա։ Դրանով նախատեսվում է ամբողջացնել տնօրենի նշանակման եռափուլ համակարգը, որը բաղկացած է հավաստագրման համակարգից, զարգացման ծրագրերի փորձաքննությունից և մասնագիտական հանձնաժողովում իրականացվող հարցազրույցից, ընդ որում, յուրաքանչյուր հաջորդ փուլ հնարավոր է անցնել միայն նախորդը հաղթահարելու պարագայում։ Ըստ այդմ, հավաստագրման փուլում թեստավորման եղանակով ստուգվում է տվյալ անձի՝ հանրակրթական հաստատության ղեկավարման համար անհրաժեշտ օրենսդրական դաշտի իմացությունը։ Հավաստագրի պարագայում որևէ կերպ չի սահմանափակվում՝ որ ուսումնական հաստատության ղեկավարման համար կարող է դիմել տվյալ անձը։ Հավաստագիրը հանդես է գալիս իբրև տնօրենի մրցույթներին մասնակցության անհրաժեշտ նախապայման։ Արդեն կոնկրետ մրցույթին դիմելու պարագայում հավաստագիր ունեցող անձը պետք է անցնի երկփուլ համակարգով՝ զարգացման ծրագրի փորձաքննություն և հարցազրույց։ 

   Միջոցառման իրականացումից ակնկալվող արդյունքը. 
Այս համակարգի ամբողջական ներդրումը թույլ կտա տնօրենի նշանակման գործընթացի արդյունքում իրականացնել որակյալ նշանակումներ՝ ապահովելով տվյալ դպրոցում կրթության որակի բարձրացման անհրաժեշտ նախապայմանները՝ կառավարման որակի մասով։ 
[bookmark: _GoBack]Կկարգավորվեն նաև գործընթացում նկատված բացերն ու տարաբնույթ մեկնաբանության տեղիք տվող ձևակերպումները՝ ապահովելով գործընթացի միանշանակությունն ու առավել կարգավորվածությունը։ 
3. Կապը ռազմավարական փաստաթղթերի հետ.
Սույն կարգով սահմանված գործընթացի իրականացումը բխում է Հայաստանի Հանրապետության կառավարության 2021 թվականի օգոստոսի 18-ի թիվ 1363-Ա որոշմամբ հաստատված՝ ՀՀ կառավարության  ծրագրի «4.3 ԿՐԹՈՒԹՅՈՒՆ» բաժնի 1-ին՝ «Կառավարության համար գերակա խնդիր է կրթության և գիտության զարգացումը, ինչի շնորհիվ է միայն հնարավոր հասնել կայուն ու ներառական զարգացման ու համընդհանուր բարեկեցության: Մարդկանց  գիտելիքների և հմտությունների ուղղությամբ ներդրումները երկրի զարգացման գրավականն են: Կրթության ոլորտում նախատեսվող աշխատանքները միտված են լինելու քաղաքակիրթ, ստեղծագործ, նախաձեռնող, կարողունակ, մրցունակ և ապագան իր սեփական երկրում պատկերացնող քաղաքացու ձևավորմանը: Ոլորտի զարգացումը սերտորեն կապակցվելու է պետության զարգացման ռազմավարությանը և գերակայություններին:», 3-րդ՝ ««Հանրակրթության ոլորտի առկա խնդիրների լուծման համար անհրաժեշտ է հանրակրթության ամբողջական և շեշտակի փոփոխություն, որի հիմնաքարը մինչև 2026 թվականը հանրակրթության նոր չափորոշիչների ամբողջական ներդնումն է հանրապետության բոլոր դպրոցների բոլոր դասարաններում՝ ապահովելով դպրոցական արդիական ու հագեցված ենթակառուցվածքի, ներառական ու զարգացնող միջավայրի, կրթական որակյալ բովանդակության, բարձրորակ ուսուցչական համակազմի և դպրոցների թափանցիկ ու արդյունավետ կառավարման ամբողջություն։ Այս նպատակի իրագործման հիմնական թիրախներն են» պարբերություններով և 3-րդ պարբերության 5-րդ կետով՝ «ստեղծել արդյունավետ, բաց, կատարողականի և վերջնարդյունքների վրա հիմնված կառավարման և ֆինանսավորման համակարգեր՝ թվայնացնելով գործընթացները, կրճատելով վարչարարությունն ու կոռուպցիոն ռիսկերը, զարգացնելով հաստատությունների կառավարման կարողությունները» սահմանված նպատակներից:
Միջոցառման անհրաժեշտությունը բխում է «2050 ՀԱՅԱՍՏԱՆԻ ՎԵՐԱՓՈԽՄԱՆ ՌԱԶՄԱՎԱՐՈՒԹՅՈՒՆ» ծրագրի «ՄԻՆՉԵՎ 2030 ԹՎԱԿԱՆԻ ՄԵԳԱՆՊԱՏԱԿՆԵՐԻ»   ԳՈՐԾՈՂՈՒԹՅՈՒՆՆԵՐԻ «1․ ԿԻՐԹ ԵՎ ԿԱՐՈՂՈՒՆԱԿ ՔԱՂԱՔԱՑԻ, ԺՈՂՈՎՈՒՐԴ» համար 1 մեգանպատակի թիրախային արդյունքի ցուցանիշի ապահովման պահանջից՝ «Գիտելիքի, մշակույթի, գիտակցության, հմտությունների համատարած, ներառական, նորարարական և հանրամատչելի զարգացման և յուրացման միջոցով ունենանք քաղաքակիրթ, ստեղծագործ, նախաձեռնող, կարողունակ ու մրցունակ քաղաքացի, ում համար իրավունքների իրացումը նույնքան կարևոր է, որքան պարտականությունների ու պարտավորությունների կատարումը, ով առաջին հերթին իրեն է համարում սեփական բարեկեցության և առողջության պատասխանատուն:»:  
   
Իրավական ակտի մշակման գործընթացում ներգրավված մարմիններ՝ 
ՀՀ կրթության, գիտության, մշակույթի և սպորտի նախարարություն

 «Հայաստանի Հանրապետության կառավարության 2023 թվականի փետրվարի 9-ի N 181-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունումը չի նախատեսում   պետական բյուջեի  ծախսերի ավելացում:
«Հայաստանի Հանրապետության կառավարության 2023 թվականի փետրվարի 9-ի N 181-Ն որոշման մեջ փոփոխություններ կատարելու մասին» Հայաստանի Հանրապետության կառավարության որոշման նախագծի ընդունմամբ այլ իրավական ակտերում  փոփոխություն կատարելու անհրաժեշտություն չի առաջանում:

